
REKOMANDIME

Përfshirja dhe bashkëpunimi me aktorët jo-shtetërorë

 Duke marrë në konsideratë se procesi i integrimit europian ka hyrë në një fazë intensive 
të hartimit dhe miratimit të legjislacionit, me një numër të konsiderueshëm aktesh që 
priten të zhvillohen, është e rëndësishme që përfshirja e shoqërisë civile të sigurohet që 
në fazat e hershme të procesit politikëbërës të cilët mund të ofrojnë ekspertizën dhe 
inputet e tyre që në procesin e hartimit të legjislacionit, dhe të mos kufizohet vetëm në 
konsultimin pas hartimit të draft-akteve ligjore.

 Kërkohet një rol më proaktiv dhe i strukturuar i mekanizmave ekzistues për përfshirjen 
e aktorëve jo-shtetërorë. Këshilli Kombëtar i Shoqërisë Civile, si organ konsultues për 
procesin e politikëbërjes dhe vendimmarrjes në Shqipëri, duhet të jetë më aktiv dhe më i 
dukshëm në komunikimin e rekomandimeve dhe aktiviteteve të tij. Po ashtu, Platforma 
e Partneritetit për Integrimin Europian duhet të komunikojë në mënyrë më të qartë, të 
thjeshtë  dhe  të  kuptueshme  rezultatet,  punën  dhe  rekomandimet  e  saj,  pavarësisht 
natyrës teknike të procesit. Aktualisht mungon një strategji e mirëfilltë e komunikimit 
publik, dhe këto mekanizma mbeten pak të njohur për një pjesë të gjerë të shoqërisë.

Kodi për të Miturit dhe Ndihma Juridike Falas

 Drafti i  ri i  Kodit për të Miturit paraqet një qasje më gjithëpërfshirëse sa i përket të 
drejtave të fëmijës, duke mos u fokusuar vetëm te të miturit në konflikt me ligjin, por te i 

mituri dhe të drejtat e tij në tërësi, në përputhje me parimin e interesit më të lartë të 
fëmijës. Kjo qasje duhet të reflektohet edhe në politikat dhe masat institucionale, si dhe 
kërkon më shumë informim dhe ndërgjegjësim për të gjithë aktorët e përfshirë.

 Sa i  përket ndihmës juridike falas,  mbetet  thelbësore adresimi i  pengesave që hasin 
komunitetet që duhet të përfitojnë nga kjo e drejtë, por që për arsye të ndryshme nuk 
munden. Një rast konkret është komuniteti rom, ku mungesa e regjistrimit në gjendjen 
civile pengon aksesin në këtë shërbim. Mbetet e nevojshme gjetja e zgjidhjeve konkrete 
për këto raste, ku një rol të rëndësishëm mund të luajnë edhe aktorët e shoqërisë civile.

 Nevojitet më shumë koordinim dhe bashkëpunim ndërmjet strukturave të ndryshme për 
promovimin  dhe  përdorimin  e  ndërmjetësimit,  veçanërisht  në  rastet  që  lidhen  me 
drejtësinë  për  të  mitur.  Masat  që  duhen  nxitur  përfshijnë:
-trajnimin e strukturave ligjzbatuese, si  oficerët e policisë, si  dhe të institucioneve të 
drejtësisë  (prokurorë  dhe  gjyqtarë),  mbi  ndërmjetësimin  si  praktikë;
-rritjen e informimit dhe ndërgjegjësimit të palëve të prekura dhe grupeve të interesit mbi 
përdorimin e ndërmjetësimit, përfitimet e tij dhe procedurat përkatëse.

 Sa i përket drejtësisë restauruese, në kuadrin aktual ligjor mungojnë rregullime të qarta 
për  pjesëmarrjen  dhe  asistencën  e  profesionistëve/ekspertëve.  Kjo  e  vështirëson 
përfshirjen e tyre, si dhe parashikimin e pagesave dhe kostove të shërbimeve. Në këtë 
kuadër:
-duhet të parashikohet në mënyrë të qartë përfshirja e këtyre profesionistëve në buxhet 
dhe kostimi i shërbimeve të tyre;
-rekomandohet përfshirja e aktorëve që punojnë drejtpërdrejt në terren në procesin e 
buxhetimit dhe kostimit, për të siguruar që këto masa të jenë realiste dhe në përputhje 
me nevojat reale.

Ngritja e kapaciteteve institucionale dhe njerëzore

 Megjithëse ekziston një kalendar i pasur aktivitetesh për ngritjen e kapaciteteve (trajnime, 
workshope,  etj.),  mungon  një  vlerësim  i  qartë  i  ndikimit  të  tyre  në  praktikën  e 

administratës publike. Për këtë arsye:
- nevojitet zhvillimi i mekanizmave të vlerësimit për të matur efektivitetin dhe rezultatet 
konkrete të këtyre aktiviteteve;
- ky vlerësim do të ndihmonte në hartimin e planeve të mëtejshme për trajnime dhe 
zhvillim kapacitetesh, bazuar në nevojat reale.

 Ndërkohë që ekziston një nivel i mirë ekspertize dhe praktike në terren të aktorëve të  
shoqërisë civile dhe profesionistëve, kjo nuk shfrytëzohet mjaftueshëm në funksion të 
hulumtimit dhe hartimit të politikave. Në këtë drejtim:
-  rekomandohet  forcimi  i  bashkëpunimit  ndërmjet  institucioneve  politikëbërëse, 
shoqërisë civile, profesionistëve të fushës dhe akademisë;
- synimi duhet të jetë zhvillimi i studimeve dhe analizave për vlerësimin e impaktit të 
shërbimeve, identifikimin e grupeve të synuara dhe hartimin e politikave më efektive.

 Është e rëndësishme që politikat dhe masat të adresohen jo vetëm në nivel kombëtar, por 
edhe në nivel lokal dhe komunitar, duke marrë në konsideratë specifikat e rajoneve dhe 
grupeve të ndryshme.  Në këtë kuadër, pushteti vendor duhet të luajë një rol më 
aktiv, përmes: 
-përfshirjes në programe trajnimi dhe ngritjeje kapacitetesh;
-krijimit të mekanizmave apo strukturave koordinuese në nivel bashkie për monitorimin 
dhe lehtësimin e ofrimit të shërbimeve për të miturit;
- përfshirjes së profesionistëve (psikologë, sociologë, punonjës socialë, OSHC) në ofrimin 
dhe monitorimin e shërbimeve.

 Kërkohet  më  shumë  koordinim  ndërinstitucional  dhe  një  qasje  e  integruar  që  lidh 
drejtësinë  me  mbrojtjen  sociale,  duke  reflektuar  ndërvarësinë  e  këtyre  fushave.

 Është e nevojshme një qasje më gjithëpërfshirëse ndaj aksesit në drejtësi, duke përfshirë 
jo vetëm proceset gjyqësore, por edhe shërbimet mbështetëse si ato psiko-sociale dhe 
rehabilituese. Në këtë drejtim:
-mbetet problematik koordinimi i  procedurave të referimit,  sidomos në rastet kur të 
miturit  hyjnë në kontakt me policinë dhe nuk përfshihen në sistemin e shërbimeve;

-  rekomandohet  gjithashtu sigurimi i  buxheteve të  dedikuara për  këto shërbime,  në 
bashkëpunim me ekspertët dhe komunitetin.

 Edukimi  dhe  ndërgjegjësimi  mbeten  elementë  kyç.  Në  këtë  drejtim:
edukimi ligjor, si pjesë e Strategjisë Ndërsektoriale të Drejtësisë, duhet të fuqizohet dhe 
intensifikohet;
- nevojiten më shumë aktivitete ndërgjegjësuese në bashkëpunim me shkollat, në të gjitha 
bashkitë;
- duhet të zhvillohen diskutime praktike dhe të kuptueshme për publikun, si në median 
tradicionale ashtu edhe në atë sociale;
- rekomandohet rritja e iniciativave në arsimin parauniversitar për edukimin ligjor të 
nxënësve, përmes aktiviteteve jashtëshkollore dhe përfshirjes së ekspertëve ligjorë në 
mjediset shkollore.


